
ՏԵՂԵԿԱՆՔ
Համաձայնագրի հաստատման նպատակահարմարության վերաբերյալ

ՀՀ մշակույթի նախարարության «Պատմամշակութային ժառանգության գիտահետազոտական կենտրոն» ՊՈԱԿ-ը (այսուհետ՝ Կենտրոն) գիտահետազոտական կազմակերպություն է, որն ստեղծվել է ՀՀ կառավարության 2003 թ. հուլիսի 23-ի N 896-Ն որոշմամբ: Ըստ այդ որոշման ե/ կետի՝ Կենտրոնի կարևորագույն գործառույթներից են ՀՀ վտանգված և վերականգնվող հուշարձանների պեղումները, հայտնաբերված հնագիտական գտածոների մաքրումը, ամրակայումը, վերականգնումը և այլն: Կենտրոնում դեռևս 2003 թ. ստեղծվել և գործում է հնագիտական գտածոների վերականգնման լաբորատորիա, որը մեծ գործ է կատարել անցած տարիներին: Կենտրոնի առջև դրված խնդիրներից է նաև վերականգնվող հուշարձանների կրաշաղախի, այլ կապակցող նյութերի և քարե կոթողների լավագույնս վերականգնումը: Հաշվի առնելով այս հանգամանքը՝ ՀՀ կառավարությունը 2015 թ. հունվարի 15-ի N 3-Ն որոշման Է/ կետով էլ ավելի է կարևորվել Կենտրոնի հնագիտական լաբորատորիայի դերը: 
Կենտրոնն իրականացնում է Հայաստանի մի շարք կարևորագույն հուշարձանների՝ վաղ բրոնզի դարի Շենգավիթ քաղաքատեղիի, միջին բրոնզի դարի Գնդեվազի, Ներքին և Վերին Նավեր դամբարանադաշտերի, ուշ բրոնզի դարի Լճաշենի բերդշենի, Վանի թագավորության ժամանակաշրջանի Թեյշեբաինի /Կարմիր բլուր/ հուշարձանախմբի, վաղ միջնադարյան Աղձքի հայոց արքաների հուշահամալիրի, միջնադարյան Հայաստանի հյուսիսային մայրաքաղաք Լոռէ բերդաքաղաքի և այլ հնավայրերի պեղումները: 
Համալիր հետազոտությունների արդյունքում հայտնաբերվել են հարյուր հազարավոր հնագիտական արժեքներ՝ կավանոթներ, ոսկյա, արծաթե, բրոնզե, երկաթե զենքեր, զարդեր, գործիքներ, կիսաթանկարժեք քարերից և ապակուց պատրաստված պերճանքի առարկաներ, կնիքներ, իշխանության խորհրդանշաններ, արվեստի նմուշներ և այլն: Այս հայտնագործություններից շատերն ունեն ոչ միայն տեղական, այլև համամարդկային արժեք, քանզի համալրում և նորովի են մեկնաբանում Հայկական լեռնաշխարհում ձևավորված հնագույն մշակույթները, ի հայտ բերում հայ ժողովրդի խաղացած դերը հին արևելյան քաղաքակրթությունների ոլորտում : 
Պեղումների արդյունքում հայտնաբերված հնագիտական գտածոների մեծ մասը գտնվում է բեկոտված վիճակում, ծածկված է կրային նստվածքներով, պատինայով և ժանգով: Այս գտածոները շտապ չմաքրելու դեպքում կարող են անդառնալիորեն վնասվել, քանզի ագրեսիվ պատինան և ժանգը չհեռացնելիս դրանք շարունակում են զարգանալ և հիմնովին փչացնում են մետաղը: 
Գտածոների մեծ մասը բեկոտված է և ծածկված կրային շերտով: Դրանք մաքրելուց և վերականգնելուց հետո միայն բացահայտվում են հին արձանագրությունները, զարդերը, գտածոները ձեռք են բերում իրենց նախնական տեսքը, դառնում թանգարանային արժեք, որից հետո և կարող են ցուցադրվել տարբեր թանգարաններում ու Կենտրոնի կազմակերպած ցուցադրություններում: 
Իր առջև դրված խնդիրներն իրականացնելու համար Կենտրոնն ունի հնագիտական արժեքների վերականգնման լաբորատորիա, որտեղ աշխատում են խեցանոթների, մետաղի, ապակու, գործվածքների և այլ նյութերի հանրապետության լավագույն վերականգնողները: 2017 թ. ճապոնացի մասնագետները հին տեքստիլի վերականգնման դասընթաց անցկացրին Կենտրոնում, որին մասնակցել են նաև Հայաստանի Հանրապետության մի շարք գիտական հիմնարկությունների աշխատակիցներ: Այս տարի նույնպես, հուլիսին ճապոնական կողմը Կենտրոնի հետ կազմակերպելու է հանդիպում, որի ժամանակ ճապոնացի հմուտ մասնագետներն իրենց փորձն են փոխանցելու հայ վերականգնողներին: Այս գործընթացը լինելու է շարունակական, որի ընթացքում նախատեսվում է իրականացնել հին մետաղի, խեցեղենի, ապակու և այլ նյութերից պատրաստված հնագիտական գտածոների վերականգնման համաշխարհային լավագույն փորձը հայ վերականգնողներին ուսուցանելու գործընթացը:
[bookmark: _GoBack]Կենտրոնն իր պեղումների արդյունքում հայտնաբերված գտածոները մաքրելուց և վերականգնելուց հետո ցուցադրել է «Արտ Էքսպո», «Հայ ոսկերչական արվեստը», Արցախի մշակույթի նախարարության կազմակերպած Ստեփանակերտի և Քաշաթաղի, Հայաստանի պատմության թանգարանի և այլ ցուցահանդեսներում, որոնց մասին մեծ դրվատանքով է անդրադարձել մամուլը և հեռուստատեսությունը: 
Կենտրոնի վերականգնած գտածոները հանգրվան են գտել Հայաստանի պատմության, Էրեբունի պատմահնագիտական, Երևան քաղաքի պատմության թանգարաններ, Վանաձորի, Կապանի, Շիրակի և այլ երկրագիտական թանգարանների ֆոնդերում: Որպես կանոն՝ թանգարան հանձնելուց առաջ բոլոր գտածոները Կենտրոնի լաբորատորիայում մաքրվում, վերականգնվում և թանգարաններում ցուցադրվելու մակարդակի են բերվում: Սա հիանալի ավանդույթ է, քանզի տարբեր թանգարաններում պահվող գտածոների մեծ մասը երկար տարիներ պահպանվում է առանց վերականգնման, հասանելի չէ ցուցադրության և հրապարակության համար: Սակայն Կենտրոնը չունի ժամանակակից սարքավորումներ իր ստանձնած առաքելությունը մեծ ծավալներով և միջազգային նորմերով իրականացնելու համար:
Նկատի ունենալով Կենտրոնի հնագիտական ֆոնդում պեղումների արդյունքում կուտակված հսկայական քանակի պատմամշակութային արժեքների վերականգնման հրատապությունը, ինչպես նաև ճարտարապետական կոթողների լավագույն մեթոդներով վերականգնումն ապահովելու համար նյութաբանական հետազոտությունների անհրաժեշտությունը՝ ՀՀ մշակույթի նախարարությունն առաջարկել է Հայաստանի Հանրապետության և Ճապոնիայի կառավարություն-ների միջև կնքված JICA դրամաշնորհի սահմաններում նորագույն սարքավորում-ներով համալրել Կենտրոնի հնագիտական վերականգնման լաբորատորիան: 
Տեղում իրավիճակն ուսումնասիրելու համար ճապոնացի փորձագետների խումբը երկու անգամ ժամանել է Հայաստան, ծանոթացել Կենտրոնի աշխատանքային պայմաններին, ռեսուրսներին, առկա կադրերին, հնագիտական ֆոնդերին և եզրակացրել, որ դրամաշնորհի տրամադրումը Կենտրոնին լիովին համապատասխանում է ներկայացված ծրագրին: 


ՀՀ մշակույթի նախարար՝				   Ա. ԱՄԻՐՅԱՆ

